
M U R D H A  C I T T A 

AUM, OM 

Om Swastyastu, Om Awighnamastu Nama Siddham,  

Malarapan panghyangning Ida Sang Hyang Widhi Wasa, asung kerta nugraha 

ngawentenang kahuripan sakala niskala, ring Bhuwana Agung lan Bhuwana Alit. Manut 

dresta desane wantah pawakan pasayuban Krama Desa rawuhing kula warga pawonganya. 

Desane kamanggehang Bhuwana Agung, pawonganya sowang-sowang pinaka Bhuwana 

Alit.  

Sotanin Bhuwana Agung desane wantah pawakan Bhawa maurip, jangkep saha Tri Hita 

Karananya, luwire :  

ha.  Parhyangan, sahananing kahyangan, panyiwian desa genah ngarcana Ida Hyang 

Parama wisesa, maka jiwan desane.  

na.  Pawongan, krama saha warga desa maka sami pawakan Bayu Pramana (Tri Kaya) 

mawinan desane sida molah maprawerti.  

ca.  Palemahan, tanah kakuwuban desa, sinanggeh stula sariraning desane. 

  

Adung patemon bhuwana kalih, larapan santa jagadhita, sinanggeh murdhaning prayojana 

pangriptaning Awig-awig Desa Pakraman ring sabha krama desa adat Lungsiakan.  

 

Pamutus sabha inucap pinaka sepat siku-siku pamatut, wastu prasida prayojanan 

mami kabeh prasama anghidep muwah amasehaken kadi linging Awig-awig iki.  

 

PRATHAMA SARGAH 

ARAN LAN WAWIDANGAN DESA 

Pawos 1 

(1)  Desa Adat Puniki mawasta Desa Adat Lungsiakan.  

(2)  Jebar kakuwub wawidangannya mawates nyatur :  

 ha.  Sisih Wetan ring Tukad Yeh Wos;  

 na.  Sisih Kulon ring Desa Adat Kadewatan;  

ca.  Sisih Lor ring Desa Adat Payogan;  

 ra.  Sisih Kidul ring Desa Adat Panestanan;  

(3)  Desa puniki kawangun antuk munjuk lungsuring saking 73 (pitung dasa tiga) karang 

ayahan Desa lan karang gunakaya kaepah dados 2 (kalih) tempekan minakadi:  

 ha.  Tempek Kauh;  

na.  Tempek Kangin;  

Pawos 2 

(1)  Manut Tri Lingganing Desa, kuwub wawidangan kaepah dados tiga luwire  

 ha.  Utama mandala minakadi kahyangan desa;  

 na.  Madya mandala minakadi papupulan karang paumahan lan telajakan desa;  

 ca.  Nista mandala minakadi setra.  

 

(2)  Wates palemahan desane patut :  

 ha.  Kamanggehang antuk paruman desa;  

 na.  Patut kawentenang paigum ring desa adat panyanding.  

 

Pawos 3 

(1)  Sahanan tempekan tan wenang ngardi awig-awig, riantukan tempekan tempekan 

kemawon mawak pahan Desa utawi Banjar sinanggeh tangan sukuning banjar;  

(2)  Sekaa teruna wenang ngardi awig-awig, muah pararem nanging tan wenang lempas ring 

awig-awig desa;  

(3)  Awig-awig muah pararem-pararem subak ring telajakan desa tan maren taler 

kainggilang.  

 

DWITYA SARGAH 

PATITIS LAN PAMIKUKUH 

Pawos 4 

Desa Adat Lungsiakan ngamanggehang pamikukuh minakadi : 

ha.  Pancasi1a ;  

na.  Undang-undang Dasar 1945 pamekas Pasal 18;  

ca.  Perda Propinsi Dserah Tingkat I Bali No. 06 Tahun 1986;  

ra.  Tri Hita Karana manut sada cara Agama Hindu.  

 

Pawos 5 

Maka patitis desa adat Lungsiakan luwire : 

ha.  ngukuhang miwah ngrajegang Sang Hyang Agama;  

na.  nginggilang tata Prawertine maagama;  

ca. ngrajegang kasukertan Desa saha Pawongannya sakala lawan niskala.  

TRITYA SARGAH 

SUKERTA TATA PAKRAMAN 

Palet 1 

Indik Krama 

Pawos 6 

(1)  Sane kabawos Krama Desa inggih punika kulawarga sane maagama Hindu saha 

ngamong karang ayahan desa utawi krama sane magenah tetep, wiadin madunungan 

sajeroning palemahan Desa Adat Lungsiakan.  

(2)  Sajaba punika sinanggeh tamiyu, patut keni pananjung batu manut pararem desa/banjar.  

 

Pawos 7 

Krama Desa/banjar wenten 4 (petang) pawos, luwire :  

ha.  krama ngarep, kulawarga sane ngamong karang ayahan desa;  

na.  krama pangele kulawarga sane nenten ngamong karang turmaning kaundulang olih 

krama ngarep ring ajeng;  

ca. krama balu, krama sakadi manut ring pawos 7 (ha) miwah (na) ring ajeng sinalih tunggil 

lanang utawi istri kalayuan utawi padem.  

ra.  krama panyade krama sane nyade ayahan desa pangarep.  

 

Pawos 8 

Ngawit dados Krama Desa/banjar wenten tigang pawos luwire:  

ha.  Mawiwit sakeng (sangkaning) ngamong karang ayahan desa;  

na.  Mawiwit sakeng jumenek mapaumahan wiadin ngarereh pangupa jiwa sajeroning 

palemahan desa adat lungsiakan tur risampun polih wewanengan 6 (enem) sasih;  

ca.  Malarapan antuk upacara Pawiwahan risampun mawidi widana manut dresta lan agama 

miwah UU Negara RI.  

Pawos 9 

(1)  Satunggal karang desa patut ngamedelang ayah desa sanunggal.  

(2)  Ayah-ayahan sane siosan ring desa minakadi kasurat ring pararem desa.  

 

Pawos 10 

Tategenan krama desa utawi banjar sakadi ring sor :  

ha.  krama ngarep karang desa keni ayahan miwah papeson mamungkul:  

na. krama balu keni ayah miwah papeson manut kawonganya lanang/istri;  

ca. Wong ubuh durung munggah deha taruna saha tan madruwe panguridul mungguwing 

ayahan lus prucut papeson keni duman polih.  

Pawos 11 

Swadharman Krama desa/banjar miwah tamiyu patut : 

ha.  dreda atuang ring Desa utawi Banjar;  

na.  Tinut saturut ring sadaging Awig-awig, pararem lan paswaran Desa;  

ca.  Tan maren ngutsahayang mangda Desane mrasidhayang nyujur manut patitis kadi 

munggah ring pawos 9 ring ajeng;  

ra.  tan kalugra ngadol karang ayahan desa lan tanah pacatunya.  

 

Pawos 12 

Patias (ulih-ulihan) Krama desa utawi Banjar sakadi ring sor :  

ha.  Polih pasayuban prajuru ngamanggehang luwir patitis tur kabawosin saha katiwakin 

pamutus sahanan wicaranya :  

na.  Nyarengin paruman desa/banjar tur wenang sareng mastikayang pamutus;  

ca.  kengin mapuangkid, nyade, nyusukin, luput, mogpog, miwah ngowot manut paetangan :  

1) Mapuangkid, ngaluputin ayah-ayahan desa utawi banjar mawiwit: sungkan, 

mayadnya, matepetin miwah sane tiyosan manut pararem banjar/desa;  

2) Nyada ngamademang ayah/papeson riantukan sampun panyada utawi lingsir wiadin 

pinunas praragan riantukan sungkan-sungkanan;  

3) Nyusukin ayah, sane kadadosang risampune sane nyuksukin punika daha taruna 

(sane lanang mayusa 18 warsa) utawi sampun karanjingang sekaa Taruna;  

4) Mopog, ngetut ayahan utawi papeson antuk arta brana (jinah) utawi pananjung batu;  

5) Ngowot, ngentos ayah saha papeson antuk arta brana;  

6) Ngentosin ayah antuk arta brana, santukan magenah ring dura kecamatan utawi 

kasudi olih sang angawarat, ageng alitnya manut pararem.  

 

Pawos 13 

(1)  Wusan dados Krama Desa utawi banjar sakadi ring sor ; 

ha.  Sangkaning padem/seda; 

na. Sangkaning magingsir genah sakeng wawidangan desa adat Lungsiakan maduluran 

antuk nunas panugrahan pangilikitan prajuru; 

ca. Kanorayang olih Desa Adat utawi Banjare ; 

ra. Sampun tan maagama hindu malih. 

Pawos 14 

Indik Taruna 

(1)  Sahananin warga desa sampun mayusa 15 warsa sane istri 18 warsa sane lanang patut 

tedun ngayah, kawastanin ayah daha sane istri, ayah taruna sane lanang.  

(2)  Ayah daha Taruna punika kapupulang ring "Sekaa Taruna Sila Dharma" Banjar 

Lungsiakan.  

 

Palet 2 

Indik Prajuru 

Pawos 15 

(1)  Desa Adat Lungsiakan kaenterang antuk Klian Desa (Bendesa).  

(2)  Bendesa miwah Klian banjar kaadegang malarapan antuk kacatri ring rumah 

Desa/Banjar manut dudonan.  

(3)  Sakaluwiring prajuru sane kabawos ring ajeng kaadegang sanistanyane limang (5) 

warsa, jeng sakewanten dados kacatri maleh.  

 

Pawos 16 

(1)  Bendesa Adat kasanggra olih prajuru-prajuru:  

ha.  Patajuh minakadi pangabihnya;  

na.  Panyarikan minakadi juru nyurat;  

ca.  Patengen minakadi juru rumaksa druwean desa;  

ra.  Kasinoman minakadi juru arah, kasinoman inucap kamanggehang antuk kasinoman 

ayahan Desa ngarep;  

 Sane polih nyinoman polih patias upon-upon palaba Pura manut dresta sane sampun 

mamargi.  

(2)  Sane dados kacatri kadadosang prajuru Desa utawi Banjar:  

 ha.  Sampun mayusa paling akidik 25 (selae) Tiban;  

na.  Sampun marabian;  

ca.  Uning Nyurat Aksara Latin Utawi Bali, ngawacen, Sadu gunawan, mawibawa tur 

masolah becik;  

ra.  Tan naenin katiwakan pamidanda (hukuman) ring anake ageng (pemerintah) 

minakadi pakertan jagat (pangadilan);  

ka.  Sumanggup dados prajuru tur sumanggup jaga ngalaksanayang swadarmaning sang 

prajuru.  

(3)  Prajuru inucap ring ajeng kabilih olin krama sami malarapan antuk parumanagung 

Desa/banjar.  

Pawos 17 

(1)  Swadharmaning Bendesa utawi Klian banjar luwire :  

ha.  Ngenterang paruman-paruman Desa utawi Banjar;  

na.  ngenterang pelaksanan sadaging Awig-awig miwah pamutus wiyadin pararem 

Desa/banjar;  

ca.  Ngenterang satataning ngangge raja brana druwean Desa/Banjar;  

ra.  Nuntun tur ngenterang warga desa ngulati kasukertan jagat saksia niskala;  

ka.  Nuntun saha ngenterang warga Desa ngupadi nunggilang Sanghyang Agama, 

kasucian kahyangan, kasucian pawongan miwah tata caraning ngangge setra;  

de.  Mawosin kalih niwakin pamutus marep wicara warga desane;  

ta. Nuntun saha nyaksinin tata cara miwah sangaskaraning kauripan sane mabuat 

minakadi sane ngilitang sulur-sulur pakulawargan; 

sa. Maka duta (utusan) Desa, matemuang bawos ring sapasira ugi; 

wa. Miwah sane tiyosan manut dresta. 

(2) Tata caraning ngalaksanayang swadarma ring ajeng tan maren manut ring awig-awig, 

dresta miwah pararem-pararem utawi pamutus-pamutus Desa.  

(3)  Pangalaksana ring ajeng patut kasiarang ring paruman Desa.  

(4)  Bendesa suma kuta natak pamutus paruman ngalaksanayang swadarmania suang-suang.  

 

Pawos 18 

(1)  Patias utawi olih-olihan Prajuru Desa minakadi bendesa, luwire : 

ha.  luput wewedalan rerampen ;  

na.  Cenengan duman malang aduman;  

ca.  Sarin canang apahteluan;  

ra.  Polih pah-pahan pamupon sakeng bukti/palaka pura sane kaemong manut dresta 

sane sampun mamargi;  

ka. Muah sane seosan manut parareman.  

 

(2)  Rikala sang kaadegang Bendesa adat lan klian banjar seda sekantune ngamargiang 

swadarmaning prajuru, kalugra ngaben mangda krama Desa nyanggra antuk patus 

manut pararem.  

 

(3)  Swadarmaning prajuru sane siosan wantah nyanggra nyarengin bendesa manut dudonan.  

 

  



- 7 - 
 

Pawos 19 

(1)  Prajuru patut kagentosin riantukan :  

ha.  Kalayuan utawi seda;  

na.  Sampun manut ring eengkemia;  

ca.  Sangkanin pinunasnyane manawita wenten wicara sane mabuat;  

ra.  kanorayang olih krama desane duaning ngawetuang biota utawi sane sewosan, sane 

tan manut sakadi swadarmaning prajuru.  

(2)  Nganorayang utawi ngentosin Prajuru patut sajeroning paruman agung tur kaingkupin 

olih Krama Desa.  

 (3) Prajuru sane kanorayang tan kengin kawaliang malih dados prajuru. 

 

Palet 3 

Indik paruman 

Pawos 20 

(1)  Paruman-paruman ring Desa luwire :  

ha.  paruman desa adat kawentenan nyabran (1) asasih apisan 1;  

na.  paruman prajuru pinaka pangabih bendesa, kawentenang, sarahina sadereng 

paruman desa;  

ca.  kasarengin olih prajuru desa utawi pamucuk-pamucuk ring desa;  

ra.  paruman sekaa kawentenang wantah manut awig-awig sekaa teruna.  

 

(2)  Tata cara paruman : 

ha.  Macihna antuk pasuaran kulkul manut dresta;  

na.  Warga desa sane nyarengin parum patut ngangge busana adat sanistannyane wastra 

lan kampuh (busana madya);  

ca.  Kalanturang antuk pangonek, mangda prasida paruman inucap kakawitin;  

ra.  Paruman sida kalakeanayang yanin sampun katedunin olih sang patut nyarengin, 

bilih-bilih langkungan ring atenga akehnyane;  

ka.  Tan maren kariyinin (kamnggalanin) antuk pangarcana ring Begawan Penyarikan 

saha widhi widana ngangge cane;  

da.  Pinaka pamungkah paruman kawiwitin antuk pangastung kara "Om Swastyastu" ;  

ta.  Sajeroning paruman tan kalugra sinalih tunggil krama ngawentenang suara gora, 

wakparusia, biota, miwah nilar paruman tan pasadok ring iprajuru, yan mamurug 

keni pamidanda manut pararem;  

sa.  Pamutus bebawosan kautsahayang mangda gilik saguluk pada arsa krama sami, 

utawi ngangge suara sane akehan, nanging mangda manut ring daging awig-awig 

lan pamatut sang ngawawenang minakadi pancasila lan UUD 1945;  

wa. Kaonek malih olih sinoman, sakewanten sadurung sami kaonek sinalih tunggi 

krama tan kalugrabudal ngariinin, yan mamurug keni pamidanda manut parareman; 

la.  Paruman kapuputang antuk parama santhi : 

"Om Santih, Sintih, Santlh Om"  

 

Pawos 21 

(1)  Sajeroning paruman desa patut nyiarang pamargi ngenterang Desa pamekas kadi ring 

sor:  

ha.  Munjuk lungsur ring pakraman sakadi ayah-ayahan sulur arta brana, druwean desa 

muah sane soisin;  

na.  Pamargi panelas miwah sulur arta brana druwen desa;  

ca.  Pamargin utsaha desa sane mabuat;  

ra.  Sahanan wicara saha pamutus-pamutusnya;  

ka.  Daging pararem miwah pasuara-pasuara sane mabuat;  

da.  Rencana prajuru nganinin utsaha kertin desane kapungkur;  

ta. Miwah sane siosan 

 

(2)  Sahanan pamargi ring ajeng katinutin sana katiwakin pamutus ring paruman Desane.  

(3)  Pamutus paruman inucap ring ajeng, sinanggeh sepat siku-siku tur patut katinutin olih 

krama desa sami.  

 

Pawos 22 

(1)  Sajaba munggah kadi ring ajeng paruman desa taler dados kawentenang prade kawidi 

olih krama desane langkungan ring atenga akehnyane  

(2)  Sang ngawidi patut mastikayang, bantang sane mabuat sandang kabawosang ring 

paruman inucap.  

(3)  Ring paruman sakadi puniki taler patut katiwakin pamutus.  

 

Pawos 23 

(1) Paruman prajuru desa wantah ngarincikang tata upaya ngalaksanayang utsaha miwah 

rencana sakadi ring sor:  

ha.  Wewangunan ring desa sane patut kawangun minakadi druwean desa;  

na.  Wewangunan ring pura kahyangan Tiga utawi pura sane siosan sane kaamong olih 

desa adat;  

ca.  Margi-margi sawawengkon desa adat;  

ra.  Ngutsahayang telajakan-telajakan desa;  

ka.  Ngutsahayang paindikan palaba pura;  

 da.  Miwah wewangunan sane siosan manut linggih tatwa agama.  

(2)  Pamutus sahanan parencana bilih-bilih rencana sane pacang niwakin tategenan ring 

ikrama desa durung patut kalaksanayang sadurung kapikukuholih paruman krama desa 

manut dudonan.  

 

Palet 4 

Indik Kulkul 

Pawos 24 

(1)  Kulkul ring sajebag Desa Adat lungsiakan wenten 6 (nenem) soroh luwire :  

 ha.  Kulkul Desa magenah ring Desa;  

 na.  Kulkul Banjar magenah ring Banjar;  

 ca.  Kulkul Sekaa Gong magenah ring Banjar;  

ra.  Kulkul PKK magenah ring Banjar;  

 ka.  Kulkul Truna Truni magenah ring Banjar;  

 da.  Kulkul Sekaa-sekaa magenah ring prajurunia sunng-suang.  

(2)  Kulkul Desa utawi Banjar miwah Sekaa, tan wenang katepak yanin tan sangkaning 

pituduh prajuru.  

(3)  Tabuh tatepakan kulkul utawi banjar pastika matiosan manut tatujon lan dresta muah 

parareman luwire  

ha.  Tengeran puja wali utawi petirtan ring pura-pura nung tit;  

na.  Tengeran tedun ngayah, parum miwah sane siosan manut dresta, duang tulud 

banban;  

ca.  Tengeran pawiwahan (saking lila arsa), 7 kalentungan banban sane kaambil, lan 2 

duang tulud banban sane ngambil;  

ra.  tengeran baya suarannyane bulus minakadi :  

1) Geni bhaya suaran kulkul bulus atulud;  

2) Artha baya (kamalingan) suaran kulkul bulus tigang (3) tulud;  

3) Yanin wenten kaicalang wewalungan jaga kaserep suaran kulkul bulus duang 

(2) tulud;  

4) Riwusan kulkul yan wenten suaran kulkul tabuh alon nyihnayang pakarianne 

sampun puput.  

ka.  Tengeran rikala wenten linuh suaran kulkul ngompang;  

da.  Tengeran sinalih tunggil warga Desa kalayuan/seda tabuh kulkul ping 5 bamban.  

 

Pawos 25 

Sang nepak kulkul tan sangkaning pituduh prajuru, patut digelis atur supeksa maka buat 

panepake, asampunika taler yan kadi nepake tan manut wiguna.  

Pawos 26 

(1)  Tengeran baya sakadi kaucap ring ajeng wenang katedunin olih sahanan ayahan saha 

makta gegawan manut rupan bayane.  

(2)  Su.aran kulkul seksa tan wenang matehin tur nyawurin tengeran kulkul desa utawi 

banjar.  

 

Palet 5 

Indik Druwen Desa 

Pawos 27 

Padruwen Desa sakadi ring sor :  

ha.  Kahyangan Tiga utawi kahyangan Desa sane siosan jangkep sakaluwir busanania;  

na.  Tanah laba pura kehipun 7,30 hektar;  

ca.  Setra asiki kepah dados 5 kadi ring sor  

1) Mendem rare magenah ring margi setrane kangin-kauh;  

2) Tri wangsa patut mapendem ring dauh pura prajapati;  

3) Krama wit saking baleran perempatan rurung dauh-dangin, ring bucu kaja kauh;  

4) Krama wit saking kiduling perempatan rurung dauh, ring bucu kelod kauh;  

5) Krama wit kiduling prempatan rurung dangin lan margi agenge, ring setra pasisi 

kelod. 

ra.  Piranti-piranti desa utawi banjar :  

1) wewangunan-wewangunan ring kahyangan Tiga muah kahyangan Desa sane 

siosan;  

2) Bale banjar piranti krama banjar;  

3) Gong abarung piranti Desa Aat;  

4) miwah sane siosan.  

 

Pawos 28 

(1)  pamupon (Upon-upon) tanah palaba pura ring ajeng ksanggen prabia macikang 

pawangunan ring pura kahyangan Tiga lan kahyangan desa sane siosan, sakirangnia 

krama Desa patut nguronin manut wiguna.  

(2)  Druwean desa minakadi kecape ring ajeng tan kengin kaadol utawi kagadeang 

sajawaning sampun kararemin olih krama desa manut patitis desa.  

(3)  Prajuru wenang ngetangang pamupon palaba lan sapanunggulan druwean desa.  

(4)  Nyabran paruman Desa, prajuru patut nyiarang sahanan parindikan munjuk lungsuring 

druwean Desa, malarapan ilikita pastika.  

Palet 6 

Sukertan Pamitegep 

Kaping 1 

Karang, Tegal lan Carik 

Pawos 29 

(1)  Krama Desa pangamong Karang Desa, carik utawi tegalan patut ngawatesin karang, 

carik utawi tegalan inucap antuk inucap antuk pagehan utawi tembok, pundukan lan pal 

beton.  

(2)  Yan wates inucap inucap marupa pagehan tan dados langkungan ring 2 (kalih) meter 

tegehnyane.  

(3)  Prade wates punika ngalikadin, yanin pada arsa kengin watese nganggen pinget 

kemawon.  

(4)  prade wenten karang kabebeng /embet mangda ksutsahayang wenten pamarginnya.  

 

Pawos 30 

(1)  Karang Desa miwah teba watese magaleng kaluan, minakadi wates sisi kaler tur kangin 

kakaryanin olih sang madrebe karang.  

(2) Wates sane marep kamargi mangda makanten asri, disisinnyane patut katandurin 

sekar-sekaran (karang kitri) 

 

Pawos 31 

(1)  Wates tegal utawi carik patut magaleng kateben, pitegesnia sisi teben kakaryanin olih 

sang madrebe tegal utawi sawah (carik). 

(2) Wates inucap kengin antuk pagehan, pundukan, wiadin pracihna minakadi pal beton. 

 

Pawos 32 

(1)  Sinalih tunggil Krama Desa/Banjar tan kalugra :  

ha.  Ngalah-alah margi, carik, tegal ayahan Desa, karang Desa, lan sapanunggalanya;  

ma. Ngalah-alah tanah linggih kahyangan, tegak setra, lan sakancan linggih sinanggeh 

suci; 

ca. Ngenahang-ngenahang utawi sane siosan, ring palemahan kahyangan miwah setra;  

ra. Ngembahang toya wit saking badan wewalungan, toyan kakus, utawi toya 

pasiraman, toya wit saking pawaregan lan pakarangan, kapaumahan anak tiosan 

wiadin kamargine; 

ka. Ngentungan wangken wewalungan, laluhu, kapakarangan anak tiosan, katukade, 

jelinjingan bilih-bilih kagenah sane kasinanggeh suci.  

(2)  Prade wenten sakadi ring ajeng, sang ngalalah wenang ngawaliang tanah inucap 

saha keni pamidanda manut pararem kadulurin upakara prade ngalahlah tanah suci.  

 

Kaping 2 

P e p a y o n a n 

Pawos 33  

(1)  Ngawit nanem pepayonan patut :  

 ha. Tan kadadosang nanem tanem tuwuh ring pakarangan sikut satak;  

 na. Yan ring tebe kedadosang nanem tanem tuwuh mawates adepe agung (1,5 meter) 

sakeng wates.  

(2) Taru sane mentik ring wates kadruweyang olih sang madre be wates naging tan ngantos 

ngalintangin wates.  

(3)  Tan ke Lugra wit taru utawi pepayonan ngalintangin wates bilih- bilih mawastu mayanin 

panyandingnia.  

Pawos 34 

(1)  Prade went en pepayonan ngalintangin wates sakadi ring ajeng kengin kawarah olih 

panyandingnia tur kasadokang ring prajuru mangda mituduhin sang nruwenang, 

ngarebah pepayonan inucap. Yaning sampun jantos ping tiga kasadokang ring prajuru, 

taler tan kar-ebah kadadosang taru punika karebah tur ke.pinara dados tiga (3) : apah tiga 

ngaranjing ka desa, apah tiga sane madrebe pepayonan, apah tiga sane nyadokang.  

(2)  Yanin pepayonan inucap ngantos ngarubuhin wewangunan utawi papayonan muah 

wewalungan anak tiosan, sang madrebe pepayonan keni pamidanda panyangaskara 

sanistane prayascita jangkep, manut dudonan saha prabiya manut sane kabayanin 

(ngulikang wit).  

(3)  Yen wenten taru rebah nibenin wewangunan anak tiosan, taru punika kadruwenang olih 

sang katibenin.  

 

Kaping 3 

W e w a n g u n a n 

Pawos 35 

(1)  Wewangunan patut :  

 ha.  ngangge sukat asta bhumi miwah gagulak asta kosala - kosali, sanistane manut ring 

patitis niskala;  

 na.  tan nyayubin kapisaga.  

 ca.  tan dados ngawangun umah matingkat ring samping Pura sane mawates 150 meter.  

(2)  Prade wenten wewangunan nyayubin kapisaga, risampune kasadokang ring prajuru, 

patut keni pamidanda manut pararem.  

(3)  Prade ngawangun tepi siring wates patut ngawentenang psiguman ring panyandingnya, 

tur kasadokang ring prajuru maka saksinya.  

(4)  Wewangunan ring tepi siring.wates inucap patut nganggen abangan mangdaning toyan 

cacapane tan kapisaga.  

 

Kaping 4 

W e w a 1 u n g a n 

Pawos 36 

(1)  Warga Desa sane mamiara wewalungan patut sayaga nitenin negul/ngalogor mangda tan 

ngarusak kapisaga, bilih-bilih jantos ngaranjing ngaletehin Kahyangan muah genah sane 

kasuciang.  

(2)  Prade wenten tan manut kadi ring ajeng, patut mapalungguhan ring sang madrebe 

wewalungan tur nyadokang ring prajuru desa lan katiwakin pamidanda sakadi ring Bor :  

ha.  nyarunin sanistannyane eka sata ring genah Bane kaletehin, yan wewalungan inucap 

ngranjing ka genah sane kasuciang.  

na.  nyalinin wiwit sane karusak muah prabea kapocolan, yan wewalungan ngarusak 

tatanduran anak siosan.  

ca.  Lian ring punika Bang madruwe wewalungan patut katiwakin pamidanda manut 

parareman.  

(3)  Makarya badan wewalungan tan ados ngangge wates anak tiosan.  

 

Pawos 37 

(1)  Tan wenang ngangon wewalungan ring :  

ha. Palemahan pura kahyangan Desa, panti-panti, paibon, pamrajan, setra muah sane 

siosan sane sinanggeh genah sane suci.  

na.  Ring margi sapalemahan Desa Adat.  

ca.  Carik miwah tegal anak tiosan, bilih-bilih carik utawi tegal inucap madaging 

tatanduran.  

ra.  Pakaranian anak tiyosan.  

(2) Yan prade wenten tan manut kadi angka (1) kecap ring ajeng, patut katiwakan 

pamidanda manut pararem Desa.  

(3)  Yan tan manut sakadi ring ajeng patut katiwakan pamidanda muah kadulurin antuk 

pacaruan manut prarem desa.  

 

Pawos 38 

Tata Caraning naban wewalungan 

(1)  Prade kacunduk wewalungan manjing maring genah sane sinanggeh suci utawi ngarusak 

tatanduran, tur tan wenten mariangken wenang kataban olih sang katiban.  

(2)  Sapa sira ugi sane polih naban wewalungan patut :  

 ha.  Masadok ring prajuru desa/banjar, tur sang prajuru patut nureksain wewalungan 

inucap;  

 na.  Miara wewa1ungan inucap sapatut nyane ;  

 ca.  Yan mamurug kadi kecape ring angka 1 lan 2 ring ajeng sang naban polih prabeya 

sakeng sang nruweyang wewalungan tur patut ngawaliang wiwit sapangargan 

wewalungan inucap.  

(3)  Sang madruwe wewalungan patut :  

 Nawur prabeya ring sang polih neban manut pararem, sajaba punika patut keni 

pamidanda sakadi kecape ring pawos 37 ring ajeng.  

 

Pawos 39 

(1)  Risampun 3 (tigang) rahina wewalungan sane kataban tan wenten sane mariangken, sang 

naban patut nyadokang malih ring prajuru Desa, mangda kasiarang/kasobyahang ring 

warga desane. 

(2)  Sawongkonin 15 rahina taler tan wenten sane mariangken wewalungan inucap, sane 

naban patut atur supeksa ring sang ngawarat minakadi Kepala Desa rauh ka Camat.  

(3)  Risampun 21 Rahina sakeng duke naban tur sampun atur Bupeksa kadi kecape ring 

ajeng wewalungan inucap naler tan wenten sane ngangkenin, pamargi selanturnyane 

manut parareman.  

(4)  Prade wenten sang naban tan nganutin pamargin kadi kecape ring ajeng, sampun ngadol 

utawi matungang wewalungangan inucap, raris wenten sane ngangkenin, sane naban 

patut katiwakin pamidanda ngawaliang wewalungan inucap utawi manut pangargania 

tur pamidanda siosan manut pararem.  

 

Kaping 5 

B h a y a 

Pawos 40 

(1) Sane sinanggeh bhaya utawi dusta bacakannyane luwire: 

 ha. Jiwa bhaya; 

 na. artha bhaya (kapandungan); 

 ca. geni bhaya; 

 ra. er bhaya; 

 ka. Lindu bhaya; 

 da. palegandangan; 

 ta. dura cara ring Agama. 

(2) Sahanan warga desa sane uning ring kawentenan jatma sane ngalaksanayang dusta utawi 

bhaya, wiadin panangkan bhaya, wiadin jatma sane jaga ngalaksanayang dusta utawi 

bhaya, patut pinih gelis (pramangkin atur uninga ring prajuru).  

(3)  Bilih-bilih mabuat kawentennyane sang uning patut digelis nyuarayang kulkul manut 

pangalaksanan bhaya utawi dustane.  

(4)  Prade wenten suaran kulkul sakadi kecape ring ajeng warga desane patut medal 

mitulungin sang keni baya antuk gegawan manut baya.  

 

Pawos 41 

(1)  Prade panangkan baya utawi dustane mawastu sakeng ksiwangan wong desa utawi wong 

punika olih prajuru desa patut katiwakin pamidanda, ngawaliang sahanan sane kadusta 

utawi kabaya saha katiwakin pamidanda manut parrem.  

(2)  Sajaba punika sang ngawabhaya patut katur ring sang angawarat (Pemerintah).  

(3)  Maweweh panyangaskara sapatut nvane yanin sane kabaya punika sinanggeh brana sane 

suci (kasuciang).  

 

CATHURTAS SARGAH  

SUKERTA TATA AGAMA 

Palet 1 

Indik Dewa Yadnya 

Pawos 42 

(1) Palinggih Panyiwian sane wenten sawawidangan Lungsiakan luwire:  

ha.  Pura Desa lan Bale Agung; 

na.  Pura Puseh;  

ca.  Pura Delam lan Prajapati; 

ra.  Pura Jemeng;  

ka.  Pura Pucak Payogan;  

da.  Pura Pucak Merta Sari;  

ta.  Pura Pucak Sari lan Pura Melanting;  

sa.  Palinggih Padmasana ring Banjar; 

wa. Pura Paibon/Pamaksan;  

la.  Pura Subak (ulun Suwi) lan Taman Sari;  

ma. Pura Tegal Suci.  

(2)  Rahina Piodalan utawi patirtan ring soang-soang kahyangan inucap, kadi ring sor;  

ha.  Pura Desa lan Bale Agung ring rahina Budha Kliwon Pahang; 

na.  Pura Puseh ring rahina Budha Kliwon Pahang;  

ca.  Pura Dalem lan Prajapati ring Rahina Bhuda Umanis Medangsia; 

ra.  Pura Jemeng ring rahina Budha Cemeng Langkir;  

ka.  Pura Pucak Payogan ring rahina Anggara Kasih Tambir;  

da.  Pura Pucak Merta Sari ring rahina Anggara Kasih Prangbakat;  

ta.  Pura Pucak Sari lan Pura Melanting ring rahina Bhuda Cemeng Kelawu;  

sa.  Palinggih Padmasana ring Banjar ring rahina Saniscara Landep;  

wa. Pura Paibon/Pamaksan;  

la.  Pura Subak (ulun Suwi) lan Taman Sari; 

ma. Pura Tegal Suci. 

(3)  Panamayan patirtan ring kahyangan Tiga lan Kahyangan Desa kadi ring sor: 

 ha.  Ring pura Desa lan Bale Agung, miwah kahyangan-kahyangan lianan panamayan 

patirtan 6 (enem) sasih apisan. Apisan patirtan alit, apisan patirtan ageng :  

1) Patirtan alit Ida Bhatara nyejer arahina;  

2) Patirtan ageng Ida Bhatara nyejer 3 (tigang) rahina.  

 na.  Ring Pura Puseh sinarengan muah pateh kadi ring Pura Desa;  

 ca.  Siosan ring kahyangan Desa Panamayan patirtan manut kadi dresta sane 

kamargiang/kasumanggemin;  

 ra.  Pengaci ring kahyangan Desa, Adat Lungsiakan manut Nista, Madya Utama 

nganutin sastra agama lan drestane sane sampun mamargi;  

 ka.  Mitegepin pamargi rikala patirtan ring kahyangan-kahyangan Desa Adat 

Lungsiakan Luwire :  

1) Rikala patirtan ring suang-suang kahyangan Deea Adat Lungsiakan rikala 

patirtan Agung kawentenang wewalian minakadi topeng lan wayang lemah;  

2) Ritatkala rahina patirtan agung lan alit ring kahyangan Desa Ida Bhatara lunga 

ka Pura Patirtan inucap, lan rikala Bhuda Kliwon Dunggulan Ida Ratu Alit 

ngunye, ring Desa Adat Lungsiakan;  

3) Ritatkala patirtan ring kahyangan-kahyangan desa muah pamrajan sang jaga 

ngranjing ring Pura patirtan, mangda ngangge busana adat manut susila 

makampuh lan madestar;  

4) Yanin krama sane ngaranjing ka Pura rikala nenten patirtan, minakadi ngayah, 

muah mabuat sane siosan kengin wantah masalempot;  

5) Yanin wenten wong dura negara sane jaga ngaranjing sajeroning pura Pura 

utawi genah suci mangda mapangangge manut susila sanistan ipun masalempot 

tur sampun kalugra olih prajuru Desa utawi banjar. 

 

Pawos 43 

(1) Ngadegang Pemangku kahyangan Desa Adat Lungsiakan manut dudonan Luwire :  

ha.  Nyanjan minakadl nunas pe.muwus utawi pasoweean Ida Bhatare sane melinggih 

ring pura inucap;  

na.  Turunan mangku, mawiwit sakeng katurunan utawi oka wiadin warih sakeng 

mangku sane Let;  

ca.  Kabilih olih krama Desa manut parareman;  

ra.  Yan prade pinunas inucap ring ajeng tan presida patut kawentenang sasudian krama 

Desa Adat Lungsiakan.  

(2)  Sane tan patut ksadegang Pamangku luwire  

 ha.  Cendangga makadi peoeng, perot, tukung, cungih, bongol lan sapanunggilan ipun;  

 na.  Kageringan luwire Sakit Ila, buduh lan salanturnyane; 

 ca.  Wong animpang laku;  

 ra.  Wong sane tan kararemin olih krama desa. 

 

Pawos 44 

(1)  Prabia ngadegang Pamangku lanang istri kamadalang olih krama desa sami, yan 

pamangku inucap kaadegang dados kahyangan desa.  

2)  Yaning sane kaadegang pamangku ring panti, dadia Pura subak miwah lianan, prabiania 

kamedalang olih panyiwinya.  

 

Pawos 45 

Rikala sang kaadegang pamangku kahyangan Desa riwekas mangda kapitra yadnya olih 

kulawargannyane, krama desa nyanggra antuk patus manut ring parareman.  

 

Pawos 46 

Tategenan pingkalih shwadarmaning pamangku minakadi ring sor: 

(1)  Makarya banten ring suang-suang pura sane kaamong, yan pradene wenten sinalih 

tunggil krama seda/kalayusekar ring panembahan odalan/patirtan.  

(2)  Nyadokang ring prajuru yening wenten pratima utawi raja pangangge sane usak utawi 

ical.  

(3)  Ngenterang aturan nemoning rerahinan minakadi : Purnama, Tilem, Kajeng Kliwon, 

rerahinan Jagat.  

(4)  Swadarmantng Pamangku :  

ha.  Ngaturang upakara poidalan ritatkala phtirtan Ida Bhatara ring kahyangan Desa 

utawi ring soang-soang pakubon krama;  

na.  Ngaturang pansuran sinalih tunggil krama Desa;  

ca.  Nyarengin Pamangku pura siosan ring kahyangan Desa rikala patirtan Ida Bhatara.  

 ra. Sang jagi mapanauran patut masadok ring prajuru Desa Mangda daging panauran 

kasurat (kailikitayang) bilih-bilih panauran marupa harta berana dados druwean 

Desa.  

 ka. Pamangku muputang upacara nista muah madya, yan upacara utama patut nuhur 

sang sulinggih, pamangku maka panyanggra;  

 da. Ngastawayang utawi ngenterang ritatkala wenten krama pacang ngaturang punia 

sakadi nunas paneduhan ring pura.  

 ta. Ngalaksanayang sahanan pamuat suci ring pura nedunang utawi ngalinggihang 

pratima utawi pralinggan Ida Bhatara.  

 sa.  Pinaka pangenter ngalaksanayang pamuspan "Panca Kramaning Sembah" rikala 

piodalan ring kahyangan Desa, Sakadi ring sor:  

1) Muspa puyung kacep kayun druene nunas waranugraha Ida Bhatara;  

2) Muspa ngenggen sekar petak kacep pikayun druwene majeng ring Ida Sang 

Hyang Siwa Raditiya;  

3) Muspa nganggen kwangen kacep pikayun druwene majeng ring Ida Sang Hyang 

Ista Dewata (Bhatara sane katuran Piodalan) ;  

4) Muspa nganggen kwangen kacep pikayune majeng ring Ida Bhatara-bhatari 

Samudaya;  

5) Muspa puyung nunas waranugraha wangsuh padan Ida Bhatara, sapisan 

ngalungsur mapamit. 

wa. Pamangku kahyangan tiga yogya nyiratin tirta ring sane soisan, sakewanten ring 

krama sane singgihan patut sangkaning kalugra olih sang ka tirtan, pamangku 

mangda nyiratin krama desa sane wusan muspa sakeng ungkur mangda becik utawi 

dabdab pamargine tan masliweran.  

la.  Nunas tirta wangsuh padan Ida Bhatara majalaran antuk toya sane suci, tan pataleteh 

tan ngawetuang gering.  

 

Pawos 47 

Patias utawi olih-olihan Pamangku kadi ping sor : 

ha.  Sarin canang apah teluan;  

na.  Laluputan ayahan sakarya :  

ca.  Laluputan ngamedalang rerampe utawi reramon :  

ra.  Kaping singgiholih krama manut linggih tur sesanannyane: 

ka.  Polih pah-pahan pamupon sakeng bukti/palaba pura sane kaamong manut dresta;  

da.  Pamangku kahyangan Tiga limang warsa apisan polih pangangge kamangkuan sakeng 

Desa;  

ta.  Yan wenten silih tunggil mangku kahyangan tiga sungkan nyantos jenek 3 (tigang) 

rahina matamba ring rumah sakit, ksaturin dana punia sakeng Desa manut kasidan utawi 

manut pararem.  

  



- 19 - 
 

Pawos 48 

(1)  Ritatkala ngenter yadnya utawi patirtan ring pura, pamangku ring pura inucap patut  

ha.  Pinaka pangenter, pangarep ring pura inucap;  

na.  Yogya polih pangarombo olih pemangku siosan;  

ca.  Yogya niwakin pituduh ring pamangku sanak/pamangku slogan marep ring krama 

siosan.  

(2)  Yan Prade pamangku sane marep keni kapialang jantan tan prasida ngamargiang 

patirtan, nguntap pamangku pura sane siosan utawi nuwur Ida Sang Sulinggih.  

(3)  Prade pamangku ngalap rabi duaning balu dados ngamargiang masengker paling akidik 

42 (petang dasa kalih) dina/abulan pitung rahina patut sang rabi kawintenin sakeng 

prabea Desa.  

(4)  Yan Prade Pemangku keni ujar ala, ulah ala, pamangku inucap patut kaprayascita 

(kasepuh) olih krama desa, sang maweh ujar ala, ulah ala kakenen pamidanda manut 

parareman.  

(5)  Yan prade wenten pamangku mabukti nyasar, timpang ring sesanan pamangku, 

pamangku inucap kawenangang kasepuh tur katunasang pamatut ring sang sulinggih 

utawi sang patut mawosin.  

 

Pawos 49 

(1)  Yan prade wenten karsuhan (karangsukan) ring pura, kengin kapintonin prade rumasa 

kasumbangsayan, yan tan wiyakti jadma inucap kasisipang manut parareman.  

(2)  Prade kahyangan kahanan durmanggala, minakadi pamangku sang manggihin digelis 

masadok ring prajuru mangda marumang krama Desa/banjar tur ngawentenang 

pamrayascita sapatutnya.  

 

Pawos 50 

(1)  Rikala patoyan utawi patirtan ring pura, warga desa sane jaga pedek, ngaturang bakti, 

patut ngangge busana manutin agama hindu, manut drestane ring bali minakadi ngangge 

destar, makampuh muah ngangge wastra sane kedas (pamargin sane lanang), sane istri 

sampun menek deha patut mapusung gonjer (tan wenang magembahan) tur ngangge 

kamen lan nyelempot, tur sane sampun marabi patut mapusung tagel.  

(2)  Tragia makta sekar sukla, asep muah genah tirta.  

 

Pawos 51 

(1)  Tan kalugra ngaranjing kapura luwire : 

ha.  Sang kacuntakan sangkaning sebel raga muah sebel kalayuan luwire.  

1) Sebel kandel (ngraja swala) salami sadurung polih mabersih;  

2) Sebel madruwe oka salami akambuhan utawi (abulan pitung rahina), sane istri, 

sane lanang salami roras rahina;  

3) Sebel pangantenan salami durung mabeakala utawi masakapan;  

4) Sebel sang madrebe kalayuan salami (abulan pitung rahina ) ;  

 na.  Makta sahanan brana sane sinanggeh ngaletehin manut dresta;  

 ca. Wewalungan, utawi sato agung, sajawaning ksanggen Upakara yadnya lan rikala 

mapapada.  

(2)  Ring sajeroning pura muah palemahan pura tan werrarig :  

ha. Masumpah utawi anayub cor sajawanin pituduh prajuru desa; 

na.  Makobetan, masanengan, lanang istri makolem dados asiki;  

ca.  Munggah, tedun psiinggih yan tan pituduh pamangku utawi prajuru;  

ra.  Ngamargiang tirta muah upacara sajawanin pamangku pangemong karombo olih 

pamangku sane siosan;  

ka.  Maujar ala, ulah ala, wak parusnya, muah mamisuh, majajal, mayuda, napi malih 

nyantos metu rah kabawos ngaletihin;  

da. Menehin wastra, pusungan, muah sane siwosan;  

ta. Macecepin anak siit, ring jeroan lan jaba tengah, sajawanin ring jaba sisi.  

 

Palet 2 

Indik Resi Yadnya 

Pawos 52 

(1) Sang jaga mapudgala utawi madwijati, sajawaning nunas panugran ring sang 

ngawawenang minakadi (parisada utawi kantor Agama) patut taler masadok ring prajuru 

desa.  

(2)  Prajuru inucap patut taler nureksanin mangda, sulur kalih pamargine yukti-yukti manut 

kecaping agama.  

(3)  Risampun kagentosin parab olih sang nabe, prajuru patut nyiarang ring warga desane 

sagelisnyane.  

 

Pawos 53 

(1)  Sajawanin pamangku sang jaga mawinten maka buatan mamargi nyonteng, dalang 

sakaluir jaga ngenterang masadokring prajuru Desa.  

(2)  Prajuru patut nyaksiang pawintenan lan wenang ngalangin yan kacihnan nyasar ring 

kecaping agama utawi drestane.  

(3)  Prajuru patut taler nyiarang indik kawentenane sang mawin ten nyantos nyiarang indik 

pungkusane.  

Pawos 54 

(1)  Krama desa utawi banjar katuntun olih prajuru sareng nyaksinin pawintenan mangda 

sahanan yadnya sane kawentenang ksioen pamuput oleh pandita utawi sana sujana 

minakadi (mangku, dalang, sahaluwire), manut swadarmannya suang-suang manut 

dresta.  

(2)  Prajuru patut nuntun saha ngamanggala krama Desa mituduhin kasucian linggih para 

wikune.  

(3)  Sang nganuwur patut ngaturang dana punia manut wibuh kincitnyane.  

 

Palet 3 

Indik Pitra Yadnya 

Pawos 55 

Pangupakara Sang lampus wantah kadi ring sor  

ha.  mendem utawi ngeseng, makacihna pakinsan ring ibu Pratiwi utawi makingsan ring 

geni. salami nuptupang prabeya;  

na.  atiwa-tiwa utawi upakara pangabenan wentennyane kalih soroh :  

1) Sane sampun ketus untu lan salantumyane kaprabea manut drestane;  

2) Mayusa tigang sasih ngantos sadurung kepue untu patut ngalungah.  

ca. Sajaba punika yan wawu medal ngantos sadurung tigang sasih kalugra atiwa-tiwa 

(ngelungah);  

ra.  Sang lampus durung kepus udel , durung mayusa tigang sasih, ngantos sadurung kepus 

untu utawi maketus wenang pendem pramangkin lan tan nyuarang kulkul; 

ka.  Upacara atiwa-tiwa wiadin pangabenan patut kalaksanayang 5 (limang) warsa apisan, 

sane ketah kabawos "ngaben ngerit" lan tan kapatutang ngaben niri-niri.  

 

Pawos 56 

Swadarman lan tategenan prade wenten sinalih tunggil krama desa sane lampus:  

ha.  Sang kaduhkitan :  

1) Patut nyadokang ring prajuru banjar utawi Deea, tur nunas tatimbang ring 

kawentennya.  

2) Ngaturang ring prajuru jaga kapendem.  

na.  Swadarmaning banjar :  

1) Prajuru mitetesin pamargin sang kadukitan manut anska (1.2) ring ajeng;  

2) Nyuarayang kulkul manut drestane.  

ca.  Panyanggran desa utawi banjar salantumyane  

1) Suang-suang krama nedunin muah ngamedalang patus manut pararem banjar;  

2) Krama banjar lanang istri ngambil kakanyan manut dresta miwah ngarombo rikala 

pangutangan saha suang-suang mabusana adat madya;  

3) Pamargin sawa muah upakarane mansda dabdab, antar, tan kengin masuara gora 

utawi (ngarap watang);  

4) Prade murus kadi kecape ring angka 3 ring ajeng, patut kakenanin pamidanda manut 

pararem.  

 

Pawos 57 

(1)  Yan prade sawane jagi ma1e1et utawi nyekeh, salami sadurung polih padewasan, patut 

kasuntik antuk permalin utawi sane siosan sane mrasidayang ngicalang utawi nenten 

ngawatuang ambu sane nenten becik.  

(2)  Sane jagi makingsan riantukan jagi nyantos padewasan kakingsanang sajawaning 

ngajangin lan manut dresta sane sampun mamargi.  

(3)  Pagebage ring paumahan sang kaduhkitan manut parareman Banjar utawi desa.  

 

Pawos 58 

(1)  Pamendeman patut nganutin dewsea muah tan kalugra : 

 ha. Rikala Purwani, Pumama, Tilem, Kajeng Kliwon;  

 na. Rikala Bhatara Khayangan ngadeg;  

 ca.  Muah rahina siosan manut dresta, minakadi Galungan lan Kuningan, sakeng sugian 

Bali nyantos Pegat Tuakan.  

 ra.  Ingkel Wong, pepedan, sandung, semut sadulur, kala gotongan was panganten, 

sajawaning panampahan kuningan.  

(2)  Kalugra yan mendem manut psetangan :  

ha.  rare durung kepus udel, patut kapendem pramangkin tan nyantos padewasan;  

na. Papendeman rikala piodalan patut kamargiang manut dresta tur kasulubang 

pamargine nyoreang, tan nyarayang kulkul pamargine makingsan ngange ploncor.  

ca.  Mapendem tan nganutin dewasa sane kabawos makingsan, tan ka kalugra makarya 

gagumukan inucap tan kalugra ngansge beton upakara mamargi sapatutnyane.  

ra.  Yanin sampun puput polah-palihne ring setra, krama tan dados matilar sadurunge 

polih pituduh prajuru, pingkalih nunas pamrayascita.  

ka.  Yan prade wenten sinalih tunggil krama padem ring sajeroning pioda1an utawi 

patirtan, pingkalih krama ngamargiang yadnya, Bang kaduhkitan polih tempekan 

banjar wantah 15 (limolas) diri sajaba pangapit miwah panumbak muah pakilitan 

pakulawargan lan tan nyuarayang kulkul.  

 

Pawos 59 

(1)  Prade lampus sangkaning salah pati, ulah pati, lan sakancanipun dados kabakta budal tur 

kaprateka kadi patut risampun kamanggala, upakara-upakara banten panebusan lan 

pangulapan.  

(2)  Jadma lampus sangkaning kena sakit ila, gering agung, risampun kaupakara 

sapatutnyane patut mageseng makingsan ring geni tur kaupakara sakadi patut.  

(3)  Yan sampun panumayan ngaben dados ksupakara manut nista, madya lan utama.  

 

Pawos 60 

(1)  Sawa deha teruna patut ngangge rurub putih kuning.  

(2)  Yan sawa inucap ring ajeng durung mapandes dados kamargian manut kecape sakadi 

Seminar V kesatuan tafsir mantuke ring aspek-aspek Agama Hindu daging ipun :  

ha.  Sane dados eangging reraman kampus, utawi Bane nruwenang kapatutan sang 

lampus, wiadin balian sonteng; 

na. Sane dados sangging ritatkala nyangihin matatakan antuk padi.  

ca.  Tangan sangging kagelangin antuk jinah bolong satakan madaging benang;  

ra.  Sane anggen nyangihin boya kikir, ksanggen anggap, pingkalih bungan tunjung.  

 

Pawos 61 

Prade wenten sang istri lampus ngadut manik tan wenang kapendem utawi kageseng 

sadurung bobotane embas mawastu kasadak riyin utawi sang rare kamedalang (oprasi).  

 

Pawos 62 

(1)  Prade wenten wong lampus ring pakarangan, tegalan, carik utawi genah siosan 

bilih-bilih genah sinanggeh suci sang madrebe sawa patut mrayascita genah inucap 

manut dresta mawaneng sadurung asasih pitung dina (42 rahina).  

(2) Yan prade wenten wong seda ring genah sane kabawos ring kecape angka 1 ring ajeng :  

ha.  Yan tan wenten ngelingin sasampune kapituduh olih guru wisesa utawi 

(pemerintah) mangda kapendem upakara pamrayascita paletehan desane, 

kamargiang olih krama desa adat Lungsiakan.  

na.  Yan wenten ngangkenin, sang sane ngangkenin inucap patut keni paupakara 

paletehan Desa.  

ca.  Yan wanten wong mawiwit sakeng Desa Adat Lungsiakan, nanging wong inucap 

tan wenten nganutin pararem desa (tan makrama desa adat) yan mendem sawa ring 

setra Desa Adat Lungsiakan, patut keni pananjung batu miwah upakara, sane siosan 

manut pararem.  

 

Pawos 63 

(1)  Mungguwing kacuntakan utawi Bebel kadi ring sor :  

ha.  Sakeng babanjaran kacuntakan salami tigang rahina sakeng makingsan utawi 

mapendem;  

na.  Sang maduwe layon kacuntakan 42 (abulan pitung rahina);  

ca.  Sakeng sulur pakilitan pakulawargan, tunggal dadia utawi pamrajan kacuntakan 7 

(pitung rahina);  

ra.  Sakeng pangapi t lan panumbak kacuntakan salami 5 (lima) rahina;  

ka.  Yan anak alit sane dereng makupak (tan masuara kulkul sang maduwe kapatutan 

kacuntakan 12 (roras) rahina kr-ama banjar tan keni kacuntakan;  

da.  Sang madrebe karya pitra yadnya cuntakania ngawit ngawangun ngantos 

makalan-kalan;  

(2)  Yan wenten jadma lampus ring sajeroning piodalan Desa Adat Lungsiakan tan kalugra 

nyuarayang kulkul, sadereng upakara piodalan ring kahyangan ngalebar/masineb.  

(3)  Tan keneng kacuntakan :  

 ha.  Sang sulinggih, pandita utawi pinandita;  

na.  pamangku kahyangan tiga;  

 ca.  Prajuru desa (bendesa adat, klian banjar);  

ra.  Tukang banten;  

 ka.  Rikala ngawangun yadnya sane kabawos galah dadi;  

da.  Topeng, dalang sekaa gong.  

(4) `Pangalantaka kamargiang sakadi ring sor :  

ha. Yaning piodalan ngusaba desa, ngusaba nini, pamlaspasan agung, piodalan 

mamungkah muah sane siosan masengker ngawit “Nyanggar Tawang”;  

na.  Yaning Piodalan agung utawi piodalan ngawarsa masengker ngawit "Nanceb 

panggung";  

ca.  Yaning piodalan alit utawl piodalan arawosan masengker ngawit ngayah.  

 Upacara-upakara ring ajeng manut kecaping sastra Agama lan dresta sane sampun 

memargi.  

 

Pawos 64 

Atiwa-tiwa wenten tigang soroh : 

ha.  Nyawa resi, kalaksanayang pangawak duaning tan ngagah utawi sawa nenten 

kakeniang;  

ne.  Sawa prateka, kalaksanayang antuk prateka sawa wawu bah;  

ca.  Swastha, pangabenan mawatang sawa tan kahenang kagentos antuk lalang utawi toya;  

 

Pawos 65 

(1)  Tan wenang mendem utawi ngeseng sawa miah awak-awakan ring karang psumahan.  

(2)  Yan genah sane kaanggen ngaben nenten druwean sang nganggen pinih riin patut 

wenten lascaria sane madue, kesaksinin olih prajuru Banjar utawi Desa.  

Pawos 66 

Ngaben dadakan patut kalaksanayang :  

ha.  Yaning sunalih tunggil pamangku kahyangan tiga, pamangku pamaksan, pamangku 

paibon muah sane siosan seda;  

na.  Pamargi, upakara pingkalih pamargin Banjar sane mapitulung sang kaduhkitan manut 

dresta utawi malarapan antuk parareman banjar.  

 

Palet 4 

Indik Manusa Yadnya 

Pawos 67 

(1)  Manusa Yadnya inggih punika upacara-upakara dharmaning kahuripan manusa, ngawit 

sakeng patemoning kama bang kalawan kama petak sajeroning garbha ngantos kalayu 

sekaran riwekas.  

(2)  Upacara ring ajeng madudonan sakadi ring sor :  

ha. magedong-gedongan duk rare sajeroning garba risampun mayusa tigang sasih 

ngantos petang sasih;  

na.  Rikala sang rare medal/ngungkab lawang sajeroning garba;  

ca.  kepus odel;  

ra.  12 (roras) rahina;  

ka.  tutug kambuhan (42 rahina);  

da.  sambutan/nigang sasihin ( 3 sasih );  

ta.  pawetuan/otonan/odalan (6 sasih);  

sa.  Rare mayusa 18 sasih utawi tigang oton;  

wa. tutug kelih (ngeraja swala wadone, ngembakin lanange)  

la.  matatah/mapandee (masangih);  

ma. mawiwaha;  

ga.  mawinten utawi madwijati.  

(3)  Upacara-upakara ring ajeng inucap nganutin nista, madia, utama manut sastra Agama, 

catur dresta, sima miwah Desa Mawacara.  

 

Palet 5 

Indlk Bhuta Yadnya 

Pawos 68 

(1)  Bhuta Yadnya inggih punika upacara-upakara byakala ring Pratiwi lan Kahyangang, 

sarwa prani saha upacara-upakara ring babutan. 

(2)  Upacara pabyakala ring sarwa prani luwire :  

ha.  Tumpek pangarah utawi pangatag panemoning saniscare Kliwon wariga, upakara 

majeng ring pepayonan;  

na.  Tumpek andang utawi uye, nemoning saniscare kliwon Uye, upakara majeng ring 

sarwa ingon-ingon utawi wewalungan;  

ca.  Upakara pakala-pakalaan manusia manut wiguna ketah kabawos pabiyakala ;  

(3)  Upakara-upakara pabyakalan ring pertiwi kahyangan lan ring babutan kawastaning 

macaru.  

(4)  Pacaruan inucap ring ajeng nista, madia, utama, manut wiguna kadi ring sor :  

 ha.  Ekasata utawi Caru siap brumbun;  

na.  Panca sata utawi caru siap lima;  

 ca.  Panca kelud utawi caru siap lima, bebek belang kalung, asu blang bungkem;  

ra.  Resi Gana;  

 ka. Tawur kasanga;  

da.  pamalik sumpah;  

ta.  Tawur agung;  

 sa.  Masegehan ritatkala kajeng kliwon.  

(5)  Siwoswan ring punika kawentenang upakara yadnya sesa utawi masaiban rikala sampun 

usan ngarateng sadereng ngajengang utawi marayunan.  

(6)  Surudan caru minakadi layang-layang mangda kapendem ring suwang-suwang, tur 

laluwun caru inucap mangda katun jel nenten ngaletehin palemahan.  

 

Pawos 69 

Kawentenang pacaruan nemonin sasih ngawit sasih 5 (kalima) ngantos sasih kasanga 

upakaranya manut kaon becikne sasih kadi dresta sane sampun mamargi. 

 

Pawos 70 

Indik Penyepian 

Mungguwing panyepian patut kamargiang kadi ring sor :  

ha.  Majeng ring Ida Bhatara patut :  

1) Pangelong ping 13 (telulas) tileming kasanga Ida Bhatara malasti manut dresta;  

2) Pangelong ping 14 (patbelas) Bhatara nyejer ring Bale Agung;  

3) Ring Tileming kasanga nyaksiang upakara pacaruan ring pempatan agung.  

na.  Pidaging upakara kakaryaning olih krama Desa Adat Lungsiakan tur kaanter antuk 

tetabuhan utawi gong gagrondangan utawi beleganjur.  

ca.  Upacara tawur kasanga manut kadi ring sor  

1) Ring tileming kasanga kawastaning tawur kasanga kalanturang antuk ngarupuk, 

pacang magpag rahina panyepian benjang;  

2) Pacaruan manut dresta :  

ha.  ring pempatan agung antuk panca sata;  

na.  ring suang-suang lebuh manut arah-arah.  

ra.  ring tepengan ngarupuk nyoreang tan kengin ngaliwatin tengah lemeng utawi tengah 

wengi.  

ka.  Tata carane ngarupuk mangde pamargine trepti, katurekesin olih prajuru, prade murug 

keni danda manut pararem.  

 

Pawos 71 

(1) Upakara rahina nyepi nganutin catur brata sakadi ring sor puniki : 

 ha.  Amati geni, tan kengin maapi-api, sajabanin :  

1. Sang madruwe rare dereng tigang sasih, ring rare inucap;  

2. Sang matepetin ring genah sang sungkan;  

3. Sang nuwenang layon ring paumahan sang madruwe layon;  

4. Ritatkala wenten upakara piodalan ring kahyangan ping kalih ring pamrajan, 

sakewanten mangda tan masunaran doh kagenah sane siosan.  

 na.  Amati karya, tan kengin ngalaksanayang pakaryan ring sajeroning panyepian.  

 ca.  Amati lelanguan, tan kengin masuara gora lan sapanunggalannya.  

ra.  Amati lalungan, tan kengin malalungan utawi mamargi kapakarangan anak siosan 

bilih-bilih kamargine.  

(2)  Pabratan inucap kamargiang sakeng semeng jantos rauh semeng benjang ngalantur 

ngalebur brata, utawi ngembak geni macihna pangawit isaka warsa patut kamargiang 

antuk krama desa/banjar sami ngaksama utawi upacara Dharma santhi.  

 

PANCAMA SARGAH 

SUKERTA TATA PAWONGAN 

Palet 1 

Indik Pawiwahan 

Pawos 72 

(1)  Pawiwahan inggih punika patemoning purusa kalawan pradana, malarapan panunggalan 

kayun suka lila kadulurin upasaksi sakala niskala.  

(2)  Pamargin pawiwahan luwire  

 ha. Pepadikan;  

na. Ngarorod;  

 ca. Nyeburin utawi nyentana.  

(3)  Pidadab sang pseang mawiwaha patut :  

ha. sampun manggeh daha - taruna (prasida nganutin Undang-undang) ;  

na. sangkaning pada lila/area (tan kapaksa);  

ca. manut kecap sastra Agama ( tan gamia gamana );  

ra. kasudiwadani prade pangambile tios Agama, utawi kapatiwangi.  

Pawos 73 

Pamargin pawiwahan inucap ring pawos 43 mangda taler nganutin Undang-undang 

Panegaran RI inggih punika UU No 1 warsa 1974 PP no. 9 warsa 1975 muah PP No.10 warsa 

1983, lan paswaran sane kamedalang olih Gubernur Kepala Daerah Tingkat I, muah sane 

siosan paindikan pawiwahan.  

 

Pawos 74 

(1)  Pawiwahan sane kapatutang ring Desa, sakadi ring Sor :  

 ha.  pawidi widana sanistannyane mabyakala (madengen-dengen); 

na. wenten pasaksi Prajuru-prajuru Dinas muah Adat; 

ca.  kamunggahang sajeroning psilikitan ngantos rawuhing sang angawarat. 

(2)  Pawiwahan Tan kapatutang yanin :  

ha. Natab Upakara sangkaning kapaksa;  

na.  Sinalih tunggil tan rawuh utawi tan wenten ring genah natab;  

ca.  Nenten wenten saksi-saksi  

Pawos 75 

Tata caraning pawiwahan patut sakadi sor :  

ha.  Sapa sira ugi pseang ngawarangang pakulawarganya patut masadok ring Prajuru desa 

sane pacang maritatas manut sakadi drestaning pawarangan;  

na.  pamargin pangrorodan :  

1) Kula wargan sang lanang patut pinih riyin mapilaku ring reraman/kulawargan 

wadone antuk duta sakirangnyane 2 (kalih) diri tur tan dados liwat ring arahina;  

2) Risampun reraman wadone tur kula warganyane nerima panglukuan patut nepak 

kulkul, manut pararem tur tan kengin ngalangkungin ring arahina tur ngsiarang ring 

warga desa;  

3) Yening tan nerima pamiluku, kengin netes utawi neteg, patut kasarengin olih 

Prajuru Adat lan Dinas, manut drestaning netes;  

4) Panetesan utawi neteg kamargiang ring paengkeban antene, tur risampune sang 

nganten nyinahang pada suka lila kasaksinin olih prajuru Banjar utawi Desa 

wawidangan psengkeban antene, reraman wadone tan wenang ngambil 

pianaknyane.  

5) Rikala netes/neteg patut sang netes matemu sadu arep ring sang sane katetes.  

Pawos 76 

(1) Piteges pawiwahan patut sang lanang marabi adiri taler asapunika sang istri. 

(2)  Yening sang lanang pacang marabi langkungan ring adiri patut pinih riyin polih paigum 

tur kecumponin olih rabine sane dumunan, manut sakadi sane kecaping ring Dharma 

Negara.  

Pawos 77 

Prade wenten salah krama, gamia gamana, drati krama, mamitra, mamitra ngalang patut 

kasisipang tur katiwakin pamidanda manut parareman, saha nyarunin desa, agung alit caru 

manut tatiwakan olih sang sulinggih (sang pinandita).  

Pawos 78 

(1)  Pawiwahan sangkaning pada lila sakeng mabinayang wangsa, patut kadulurin antuk 

upacara patiwangi mantuk wadone, yaning wadone sakeng wangsa singgihan.  

(2)  Yan lanange sakeng wangsa singgihan tur wadone sudra wangsa, patut wadone 

kagentosin wasta antuk pungkuran rabi manut dresta.  

Pawos 79 

Pawiwahan sakeng mabinayan Agama, sadurung upacara pawiuwahan kamargiang patut 

kariyinin antuk upacara Widhi Widana mantuke ring sang magama tiyosan ring Agama 

Hindu sane mateges Upacara Sudi Widani.  

 

Palet 2 

Indik Nyapian 

Pawos 80 

(1)  Pawiwahan prasida kawusang malarapan antuk palsa marabian utawi kapademan/seda.  

(2)  ha.  Wusan mapakuren riantukan salah sinunggal seda mapiteges balu;  

 na.  Palas marabian sangkaning wicara pracihna tan tumus suka citaning panunggaling 

idep alaki rabi mapitegea nyapian;  

 ca. Sang palas marabian manut ring angka 2 aksara na patut atur supeksa ring sang 

rumawos wastu tinas apadang pamutus kabawos prajuru nyiarang kawentennyane 

ring krama Desa.  

Pawos 81 

(1)  Sulur palas marabi prade sinalih tunggil, anyasarlaku, cedangga, wirosaning laku, 

matilar tan pasadok miwah satata parusya tan prasida adung malih, muah sane siosan 

manut Dharma Negara.  

(2)  Yening nyapian punika katumusang olih lanange, patut macihna:  

ha.  Istrine paradara (anyasar laku);  

 na.  Istrine Amandel sanggama (utawi msambul-ambulan ngantos 6 sasih) ;  

 ca.  Istrine cedangga (tan prasida nyanggama/matemu laki rabi).  

(3)  Yening nyapian punika katumusang olih istrine, patut macihna :  

ha. Lanange drati krama (wirosa) gemes;  

 na. Lanange wangdu (cedangga);  

 ca. Tan nyanggama saha tan ngupajiwa ngantos 6 sasih.  

(4)  Prade manut Tri Pramana Sang mawiwaha inucap ring ajeng angka (2), (3):  

 ha. Parabian kengin kapalasang risampun wenten kaputusan/panetapan pengadilan;  

 na.  Tan kengin makta arta brana, pagunakayan;  

 ca.  Katiwakin pamidanda manut pararem, saha upacara masapsap ring kahyangan Tiga, 

kasaksian olih Prajuru Desa miwah Banjar.  

Pawos 82 

Prade riwekas sang palas marabian kacihnayang adung malih patut :  

ha.  Ngalaksanayang pawiwahan tur pawidhi widana malih manut upacara pawiwahan;  

na.  Keni pamidanda nikel saking pamidanda palase pamargine inucap kawastanin tulak 

wali.  

Pawos 83 

(1)  Balu tan pageh 1uwire :  

ha.  Drati krama/paradara;  

 na.  Matilar sakeng paumahan tanpa sadok, jantos salami 6 sasih; 

 ca.  Lempas ring swadarmaning balu, tan prasida ngesehin salah satata tungkas ring 

pituduh sane patut sakeng pakulawarga kapurusa.  

(2)  Yening macihna kadi ring ajeng manut Tri Pramana, balu luh boya sentana miwah balu 

muani nyeburin kengin :  

 ha.  Kauliang olih kulawarga tur tan kengin makta pagunakaya;  

na. Tan polih upon waris.  

(3)  Prade balu inucap pageh, kaekan-ekanang olih kulawarga kapurusa kengin polih pahan 

pagunakaya.  

Palet 3 

Indik Sentana 

Pawas 84 

(1)  Sentana wenten kalih Borah luwire  

ha. prati sentana  

 na.  sentana paperasan.  

(2)  Pratisentana inggih punika sentana sane metu saking pawiwahan sane kaloktah kaucap 

oka;  

(3)  Prade pawiwahan tan ngawetuang oka (tan madrebe prati sentana) kengin ngidih sentana 

antuk upasaksi sakala niskala saha kawastanin sentana paperasan.  

Pawos 85 

(1)  Meras sentana manut dudonan patut maka cihna arta berana (pamelin basan buat) saha 

pamerasan sane kesaksiang sakala-niskala; 

(2)  Sapa sira ugi krama pacang ngidih sentana patut masadak ring Bendesa/Prajuru banjar 

sanistana 3 (tigang) sasih sadereng pamerasan kalaksanayang.  

(3)  Prajuru banjar patut nyiarang indik prencana punika ring warga banjar.  

(4)  Yening wenten sinalih tunggil warga banjar/Desa sane mapikarsa nenten manut 

(ngalangin) ring prencanan sang jaga mameras, upacara pamerasane, durung dados 

kamargiang nyantos sampun pada gilik saguluk sinalih tunggil wenang ngaturang 

supeksa ring sang rumawos mangda ksicenin pamutus.  

 Yening sajeroning tigang sasih (105 rahina) sinalih tungil nenten ngatur upeksa ring 

sang rumawos meras kamargiang manut dudonan tur sinanggeh sah, lan ring Desa Indik 

pamerasan sentana.  

Pawos 86 

(1)  Pamerasan sinanggeh sampun pastika risampun macihna  

 ha.  Widhi widana;  

 na.  Kasaksinin olih prajuru Adat miwah Dinas;  

ca.  Kasiyarang ring paruman Desa.  

(2)  Kengin taler kakaryanang pangeling-eling (akte) sang ring ngawewenang.  

(3)  Sang kaperas anggen Bentana ksutsahayang sakadi ring sor  

 ha.  Jadma sane msagama Hindu;  

 na.  Papemahan nedunang sakeng sang meras;  

 ca.  Kulawarga sakeng purusa sane pinih nampek, yan tan wenten dados sane dohan, yan 

taler tan went en dados saking pradana, yan taler tan wenten dados sakama-kama.  

(4)  Kengin ngangkat sentana langkungan ring adiri, kadadosang manawita lanang-lanang, 

istri-istri utawi lanang istri, yan lanang istri nenten dados kapawiwahang.  

Pawos 87 

(1)  Prade wenten sinalih tunggil krama desa madruwe putra kembar istri/lanang utawi 

buncing tan kengin genahang ring pempatan utawi ring setra. Kula warganyane patut 

ngalaksanayang upacara Butha Yadnya macaru ring paumahannyane.  

(2)  Krama Desa patut ngalaksanayang upacara yadnya pacaruan ring Desa miwah taler patut 

ngalaksanayang upacara Yadnya pacaruan ring Pura Desa. Ageng alit upacara yadnya 

inucap manut tatiwakan/pangandika sang Pinandita (Sulinggih).  

Palet 4 

Indik Warisan 

Pawos 88 

(1)  Warisan inggih punika tetamian arta berana saha ayah-ayah ngupadi kasukertan sakala 

lan niskala Baking kaluhurannya arep ring sentanannya.  

(2)  Kang sinanggeh warisan luwire:  

ha.  Duwe tengah, mekadi tegal, ayahan Desa, Kahyangan, pusaka siwa karana lan 

sapanunggalanya;  

na.  Pamerajan, panti, paibon lsp;  

ca.  Muah arta brana siosan, utawi utang piutang druwen sang lampus;  

ra. Ayahan Desa/banjar. 

3)  Wawu kengin kabawos warisan prade wenten  

 ha. Sang mapiturun ( pawaris ) ;  

 na.  Santana utawi sang patut nsawaris ( ahli waris ) ;  

 ca.  Arta berana miwah tategenan (ayah-ayahan) makacihna warisan.  

Pawos 89 

1)  Sang ngawaris luwire : 

ha.  Pratisentana purusa  

na . Pratisentana pradana (sentana rajeg); 

ca . Sentana paperasan lanang/wadon.  

2)  Prade tan wenten sakadi ring ajeng, kang sinanggeh ahli waris : 

 ha.  Turunan purusa pernah ngunggahang; 

na.  Turunan purusa pernah kasamping; 

Pawos 90 

Swadharmaning sang ngawaris patut : 

ha. Nerima saha nguwasayang tetamian pahan saking kaluhurannya, makadi ngarempon 

sanggah/pamrajan, Pura/pasiwian, lsp; 

na. Nyalahdihinin ayah-ayahan sang ninggal waris (pewaris)’ 

ca. Ngupakara pawaris;  

ra.  Nawurin hutang-hutang sang ninggal waris (pawaris).  

Pawos 91 

1) Pangepahan waris manut sakadi ring sor : 

ha.  Risampun kalaksanayang Pitra Yadnya sang ninggal waris, lan hutang-hutang 

pawaris buntas katawur;  

na.  Sang ngawaris polih pahan pada sangkaning pasunakayan, sang ninggal waris;  

ca.  Karang ayahan Desa tan wenang kaepah, kengin kapagilirang ring sang sane polih 

ngayah marep.  

2) Sane kasengguh karang ayahan Desa wantah manut Trimandala luwire:  

 ha.  Utama mandala (sanggah/pamrajan);  

ne.  Madya mandala (tegak umah ) :  

 ca.  Nista mandala (teba).  

Pawos 92 

Sang ngawaris kengin tan polih pahan prade : 

ha. Nilar kawitan lan sasananing Agama ;  

ne. Alpaka guru rupaka;  

ca. Sentana rajeg kesah mawiwaha muah prati sentana nyeburin, soang-soang kabawos 

ninggal kadaton.  

Pawos 93 

(1)  Sane tan patut nanging wantah muponin hasil kemawon dudonan luwore :  

ha.  Sentana luh salami dereng kesah mawiwaha utawi tan alpaka guru miwah prade 

madrebe pianak tan ksangkenin olih wong tua rare inucap, kengin ngawaris wantah 

pikolih (pagunakaya) sentana luh inucap kemawon;  

na.  Balu luh wiadin muani nyeburin (boya prati sentana) salami ngamargiang 

swadarmaning balu;  

ca.  Mulih daha utawi taruna, riantukan ring pawiwahane pecak sampun kabawos 

ninggal kadaton.  

(2) Paweh-weh pawaris rikala kantun msurip pinaka :  

 ha. Jiwa dana utawi tadtadan/bekel, maka cihna paweweh tetep ring pianak sane kesah 

mawiwaha;  

 na.  Pangupa jiwa paweweh pawaris maka upon-upon kemawon; 

 ca.  Pedum pamong/raksa, pahan waris tatkala maurip.  

Pawos 94 

Prade wenten karang kaputungan sang prajuru wenang mawosin saking sila-sila 

(silsilah/sulur) pakulwargan sang kaputungan tur nibakang sakadi: 

ha. Sang sinanggeh ngawaris manut pawos 89; 

na. Sang kengin anggen sentana anut pawos 84 miwah 85; 

ca. Prade taler tan wenten dados sakama-kama nanging wong sane maagama hindu saking 

banjar inucap; 

ra. Prade taler tan wenten dados sakama-kama nanging sane maagama Hindu; 

ka. Prade taler tan wenten cumpu ring panepas kertas desa, kengin katumusang ring sang 

rumawos, manut Dharma Negara. 

 

SAT SARGAH 

WICARA LAN PAMIDANDA 

Palet 1 

Indik Wicara 

Pawos 96 

(1) Sane wenang mawosin makadi mutusang wicara ring Desa/banjar Lungsiakan inggih 

punika: 

ha. Klian banjar (prade sang mawicara mawosang indik babanjaran); 

na. Bendesa Adat (prade sang mawicara mawosang indik Desa Adat). 

(2)  Prade sang mawicara tan cumpu ring pamutus Bendesa/banjar wenang nunas bawos ring 

sang rumawos. 

Pawos 97 

(1) Sahanan wicara mawiwit kacorahan saka luwire sinanggeh nungkasin daging 

Awig-awig, pararem, dresta, sime, adat miwah paswaran Desa/Banjar, Prajuru/Dulu 

patut digelis mawosin tan nyantos pasadok. 

(2) Sajaba wicara kadi ring ajeng patut nyantosang pasadok sang nunas bawos. 

 

Pawos 98 

(1) Sahanan wicara patut katepasin jantos pastika iwang patutnya malarapan tripramana 

(bhukti, saksi miwah ilikita). 

(2) Pamutus patut tan lempas ring catur dresta (sastra, puwa, loka miwah desa dresta). 

(3) Sahanan pamutus tan maren ngupadi: 

 ha. mangda krama Desa/Banjar Sayan pastika uning ring wewatesan iwang patut; 

 na. mangda sang kawon, tatas uning ring kaiwangan deweknya; 

 ca. Sang molih tan maren katuntun mangda sampunang bes nginggilang kapatutannya, 

lilalagawa ngampura sang sisip; 

 ra. Nyapsap ngicalang tiksna kapendem (bibit-bibit pamineh mamusuh-musuhan). 

 

Pawos 99 

(1) Kelian banjar/bandesa adat patut nunasang pamatut ring sang rumawos prade wenten  

krama banjar desa amandel (bantug) ring pamutusnya bilih-bilih yan punika sinanggeh 

ngawanang duskertan banjar/Desa. 

(2) krama banjar/desa sane tan cumpu ring pamutus kelian banjar/bendesa adat, wenang 

nunas pamutus ring sang rumawos. 

 

Palet 2 

Indik Pamidanda 

Pawos 100 

(1) Klian Banjar/Bendesa Adat wenang niwakang pamidanda ring warga Desa/Banjar sane 

sisip. 

(2) Paniwak inucap kalaksanayang olih Bendesa/Klian Banjar manut dudonan : 

 ha. Ayahan panukun kasisipan; 

 na. Danda arta; 

 ca. Panikel urunan utawi panikel dadendan; 

 ra. Panyangaskra. 

Pawos 101 

(1)  Pamidanda sane katiwakang patut manut ring awig-awig, pararem pasuara utawi dresta 

miwah Agama, tur ageng alit pamidanda sane katiwakang masor singgih manut ring 

kaiwangannya.  

(2) Jinah utawi raja brana pamidandane ngranjing dados druwean banjar/Desa manut 

dudonan.  

 

Pawos 102 

(1) Krama sane langkurig ring asasih amandel negungin urunan miwah dadosan wenang 

katiwakan panikel.  

(2) Pamidanda inucap ring ajeng utang urunan/panikel risampun buntas katawur sang 

kakeninin, patut rikalaning pasangkepan nunas geng rena sinampura ring krama 

Banjar/Desa, riantukan cedok ring pararem pecak. 

(3) Klian Banjar/Bendesa Adat ngunggahang ring pipil ilikitan krama banjar/Desa Adat. 

 

SAPTAMA SARGAH 

NGUWAH - NGUWUHIN AWIG - AWIG 

Pawos 103 

(1) Nguwah-nguwuhin Awig-awig Desa puniki kalaksanayang ring paruman banjar/Desa. 

(2) Awig-awig puniki kamargiang ngawit kaingkupin (kararemin) 

(3) Pamutus bawos kadasarin antuk gilik saguluk, nanging yan tan prasida gilik saguluk 

patut kawentenang cacah krama, tur yaningwenten dua pah telu sakeng krama, sane 

setuju wawu awig-awig puniki dados kauwah uwuhin. 

(4) Nguwah nguwuhin awig-awig puniki kawentenang ring paruman agung. 

 

Pawos 104 

(1)  Sakaluwirin sane wenten saderengnya patut kaanutang sadaging Awig-awig puniki.  

(2)  Sakaluwiring sane durung kabawos sajeroning Awig-awig puniki patut kalaksanayang 

manut tata cara sane sampun mamargi kadulurin antuk pararem-pararem.  

 

ASTAMA SARGAH 

SAMAPTA 

Pawos 105 

1) Awig-awig puniki kararemin duk rahina Saniscara Kliwon wara krulut Sukla paksa ping 

15 sasih kawulu isaka 1921 tanggal Masehi 19 Pebruari ring wantilan Desa Adat 

Lungsiakan. 

2) Awig-awig puniki kalingga tanganin olih Bendesa lan Prajuru Adat, kasarengin klian 

Banjar, saha kasaksinin olih Dinas pinaka saksi.  

3) Luwir sang ngalingga Tanganin  

ha.  Kaprathama Prajuru Adat : 

 

 1. Bendesa Adat 2. Penyarikan 

 

 

 ( I Wayan Korja ) ( I Wayan Mundri ) 

 

3. Klian Banjar Lungsiakan 

 

 

(Anak Agung Raka Suwana ) 

 

na.  Kaping kalih Prajuru Dinas pinaka saksi : 

 

 1. Kepala Dusun Lungsiakan  

 

 

 ( Anak Agung Raka Suwana ) 

  

 2. Kepala Desa Kedewatan  

 

 

 ( I Wayan Sutedja ) 

3. Camat Ubud 

 

 

( Drs. Ida Bagus Ngurah Gde ) 

 

 

Mengetahui dan telah dicatatkan 

Pada tanggal  : 29 Maret 2000 

Nomor   : 6 Tahun 2000 

BUPATI GIANYAR 

 

TJOKORDA GDE BUDI SURYAWAN, SH 

